
                            ТҰРАҚТЫ ДАМУ ҮШІН ЖАҺАНДЫҚ БІЛІМ БЕРУ

                                               Туракбаева Булбул Саркеновна
 
             Тұрақты даму-бұл қазіргі уақыт талаптарын қанағаттандыратын, бірақ келешек ұрпақтың өзіндік талаптарын қанағаттандыру мүмкіндіктеріне қауіп төндірмей даму.Жаһандық білім беру-бұл ерекше «метажүйе», онда ұлттық және әлемдік білім беру саясатының мақсаттары қойылады және жүзеге асырылады, мемлекеттер мен олардың білім беру жүйелері араларында тұлғаның даму мүмкіндіктерін барынша кеңейтуге бағытталған ерекше байланыстар мен қарым-қатынастар жұмыс жасайды. 
             Жедел өзгеріп тұратын әлем және ақпараттар легінің ұлғаюы жағдайында іргелі пәндік білім алу міндетті, бірақ ол білім берудің қажеттілігін толықтай өтей алмайды.Білім алушылар білім беру жүйесі бағыт алған білім, іскерлік, дағдылар жиынтығын (білім үстемдігі) меңгеріп қана қоюы аздық етеді, олардың өзін жан-жақты көрсете білуі және қоғам өміріне пайдалы болуы үшін (біліктілік) ақпаратты өз бетінше табу, талдау, құрылымдау және тиімді пайдалану білігін бойына сіңіруі әлдеқайда маңызды екені сөзсіз. Яғни, қазіргі қоғам талабына сай біздің алдымызда әлеуметтік бейімділігі жоғары, мәдениетті, ұлттық тәлім-тәрбие алған, білімі мен біліктерін өмірде пайдалана алатын, жан-жақты дамыған жеке тұлғаны қалыптастыру мәселесі тұр. Білім беру жеке тұлғаға бағытталып, педагогикалық үрдісте білім алушыны үнемі даму үстіндегі әрекет иесі – субъект ретіндегі орынға қойып отырғаны белгілі. Осындай мәселелердің шешімін табуда болашақ мамандарды жаңаша оқыту мәселесінің өзектілігі айқындалады.
    Жаңа қоғамда жаһандық білім беру маңызды рөл атқарады. Тұрақты даму үшін жаһандық білім беру-қазіргі кезеңде білім берудің басты бағыты.Әр білім алушы өз жерінің, өңірінің, елінің қоғамдық өміріне саналы түрде қатысушы бола тұрып, дүниежүзінің жауапты азаматы болу қажет.ХХІ ғасырдың проблемаларымен күресуге дайын қоғамның сындарлы азаматын тек осылай ғана тәрбиелей аламыз. Жаһандық білім берудегі  оқытушы-бұл мәдениетті тасушы және оны тудырушы, әлемдік педагогикалық тәжірибені қабылдаушы әрі жасаушы тұлға.Заманауи білім берудің даму тенденциясы жаңа жағдайларда ойлау мен әрекет етуге үйретудің жаңа тәсілдерін іздестіру қажеттігіне әкеледі, сондықтан білім беруді келешекке-болашақ ұрпақтың жаңаша ойлау түрі мен жаңаша өмір сүру стиліне бастайтын оқытудың жаңа теориясы-бұл сын тұрғысынан ойлау.Сын тұрғысынан ойлауда басты назар біліктіліктер мен ойлау іскерлігін дамытуға аударылады, оқыту процесін біртұтас жүйе ретінде анықтайды.Оқу тапсырмаларын білім алушылармен бірге шешу көзделеді.Оқыту нақты проблемелар мен міндеттерді есепке ала құрылады.Басты назарда –білім алушы, оқытушы оқыту барысын басқарады.Білім алушылардың барлығын ойлауға (пайымдауға) үйретеді.Оқытуда ақпараттарға, әдістер мен деректерге қарағанда, рухтың, өнеге күшінің, жеке бас беделінің маңызы теңдессіз көп. Студенттердің танымдық деңгейін дамытуда сын тұрғысынан ойлау әдісінің маңыздылығы зор екендігін байқауға болады. Сын тұрғысынан ойлауға американдық профессор Дэвид Клаустер төмендегідей анықтама береді. Оның анықтамасы бес пункттен тұрады: 
1.Сыни түрғыдан ойлау өзіндік және жеке ойлау болып табылады. Сыни тұрғыдан ойлауда идеяның ерекше болуы міндетті емес, ойлау өзіндік сипатта болу қажет. Ең негізгісі – білім алушы нені ойлау керектігін өзі шешу керек. 
2.Берілген ақпарат сыни тұрғыдан ойлаудың соңы емес, бастапқы пункті болып табылады. Терең ойлау үшін фактілер мен идеялар, мәтіндер мен теориялар, мәліметтер мен концепциялар секілді көптеген шикізаттарды өңдеу керек болады. Тек сыни тұрғыдан ойлаудың арқасында дәстүрлі таным процесі жекелік сипат алып, саналы, үздіксіз әрі өнімді бола бастайды. 
3.Сыни тұрғыдан ойлау сұрақтар қойып, шешімін табуды қажет ететін мәселені анықтаудан басталады. Америка педагогі әрі философы Джон Дьюи «сыни тұрғыдан ойлау оқушылар тек нақты бір мәселемен айналысқанда ғана пайда болады. Мәселелерге ерекше көңіл аудару білім алушылардың табиғи әуесқойлығын оятып, оларды сыни тұрғыдан ойлауға итермелейді». 
4.Сыни тұрғыдан ойлау көңілге қонымды, дәлелге ұмтылады. Бұлай ойлайтын адам мәселені шешудің жолын өзі іздеп табады да, сол шешімді негізі бар саналы дәлелдермен нақтылай түседі. 5.Сыни тұрғыдан ойлау әлеуметтік ойлау болып табылады. Барлық ойлар ортаға салынғанда тексеріліп, өткірлене түседі, әрі шыдамдылық, басқаны тыңдай білу және өз көзқарасына деген жауапкершілік секілді өнімді ой алмасуға өте қажет болатын сапалы өңдеулер жүріледі. Сын тұрғысынан ойлау әдіснамалық жағынан философияға негізделіп құрылса, оны жүзеге асыруда жүздеген стратегиялар қызмет атқарады. 
              Сыни ойлау әдісінің сабақты жүргізу құрылымы дәстүрлі құрылымнан өзгеше болып келеді. Мұнда: 
1. Ой шақыру стратегиясы немесе қызығушылығын ояту (мотивация) 
2. Мағынаны тану (жаңа ақпарат) 
3. Ой толғанысы немесе ой корытындысы (рефлексия) деп аталатын үш құрылымынан тұрады.            Әр кезеңде жеке, жұпта, топта, ұжымда жұмыс жасалады. Оқу іс әрекетіне қызығу туғызу, ояту. Бұл саты – танымдық іс әрекетті қалыптастыруда маңызды. Яғни, студенттер сабаққа белсене араласады, осы тақырыпқа байланысты білетіндерін пәнаралық байланыс негізінде еске түсіреді. Өз білімін талдауға ынталы болады. Бұрыннан білетінін жаңамен байланыстырады. Студент өз білімінің, ұғымының арқасында жаңа ұғым жасайды. Бұрынғы білімінің негізінде жаңа білім алады. 
              Меңгерген білімін іске асыру сатысы.Мағынаны ұғыну, сабақта студенттердің белсенділігін арттыру жалғаса береді. Өз білімдерін, түсініктерін жазады, айтады. Жауаптарды өз ақпараттарына сүйеніп іздейді. Өзінің жеке түсінігін береді. Студенттерде оқу әрекетіне деген қызығу туады және өз пікірлерін қалыптастыруға үйренеді.
              Кері байланыс орнату сатысы. Өз іс-әрекетін, оның нәтижелерін ұғыну, түсіну. Өз түсініктерін дамытып, ақпараттарды өңдейді. Оқытушы бұл модель бойынша төмендегідей нәтижелерге жетеді: 
1.Оқытуда қолжетімді мақсат қояды. 
2.Студенттерді жаңа ақпаратпен қамтамасыз етеді. 
3.Студенттер тақырыпты меңгеруде  белсенділік танытады. 
4.Өз ойын, пікірін ұсынуға ынталы болады. 
5.Жақсы пікірсайыс туындайды. 
6.Оқуға деген құлшынысы жоғарлайды. 
7.Кері байланысқа дем беріледі. 
8.Студенттерге түрлі пікірлер айтуға мүмкіндік беріледі. 
9.Студенттер сұрақ қоюға, оны талдауға, өз түсінігін қалыптастыруға дайындалады.
10.Студенттердің ақыл-ой белсенділігі артады. 
             Сыни ойлау технологиясын пайдалану болашақ маманның танымдық деңгейі мен біліктілігін жетілдіруде негізгі күш болып табылатындығы сөзсіз. Студенттердің танымдық қызығушылығын қалыптастырудағы басты мақсат – қазіргі білім берудің жаңа парадигмасы жағдайындағы білім алушылардың жеке тұлғалық сапалық қасиеттерін дамыту, шығармашылық ойлауын дамыта отырып, заман талабына сай құзырлылығын қалыптастыру және рухани жан дүниесінің бай болуына жағдай жасау. Сабақ барысында студенттердің танымдық қызығушылығын қалыптастыруда білім берудің жаңашылдық сипатына сәйкес, білім мазмұнын, ұйымдастыру қалыбын, технологияларын, оған қатысушы субъектілердің бағытын, білімдік ортаны өзгерту арқылы ғана мүмкін болатындығына көз жетті.
    Бұл жетістіктерге қол жеткізу үшін өзара үйлесімділікте қызмет атқару керек.Үйлесім-(гармония-грекше harmonia сөзінен-бөліктердің байланысты және өлшемдес болуы)-дүниенің құрылысын(жалпы да, сонымен қатар жекелеп алғанда да) және адамды олардың ішкі терең тәртіптілігі тұрғысынан ұғынуға бағытталған мәдениет ұстанымы. «Дүниенің үйлесімділігіне қызмет ету үшін адамдар өздері үйлесімді болуға, ақыл мен жүректің, білім мен сенімнің арасындағы жарасымдылыққа қол жеткізуге тиіс.Ал бұл үйлесімділік өркендей беретіндіктен, өзін-өзі дамыту мен болмысты өркендету үшін өзіне жауапкершілік алудан басқа жол жоқ.Бөліктер арасында үйлесімділік, өзара ықпалдастық болуы қажет, олардың еркін дамуы мен бірлескен шығармашылығын қамтамасыз ететін терең қатынастар орын алуы қажет.Қоғамның, адамның және табиғаттың осы тараптардың өз құндылықтарын мойындауы және солар жасаған тұтастық негізіндегі бірлігі болуы керек.Адамның өмір сүру қызметіндегі танымдық және құндылық ұстанымдарының теңдей ұштасуы үйлесімділікке алып келеді.
    Толықтай үйлесім орын алған жерде заманауи мәдениетке қол жеткіземіз.Мәдениет білім берудің құрылымын, оқытушының іс-қимылдар логикасын және бүкіл білім беру процесін ұйымдастыру стратегиясын айқындай отырып, оның тәніне кіріп, қанына сіңуі керек.Жаңа қоғамда жаһандық білім берудегі заманауи мәдениет, заманауи тарих ойдың адамға қарай бет бұруын, адам баласының ұдайы ой көкжиегінде болуын, ақиқаттың құндылықты жоққа шығармауын талап етеді. «Мәдениет адамы» -бұл тұтас сомдалған адам, сондықтан заманауи білім беру жүйесі үшін ақпаратты өңдеу қабілеті ретінде ителлектіні ғана емес, жан дүниесін де қалыптастыру көкейтесті мәселе болып табылады, заманауи білім беру жүйесі аксиологиялық ойлауды және орасан зор жауапкершілік сананы қалыптастыруға тиіс. Қазақ тілін оқытуда аксиологиялық бағытты ұстану бүгінгі күні өте өзекті болып табылады. Оқушының қазақ тіліне құндылық ретінде қараушы көзқарасын тіл мен мәдениеттің тарихи байланысын түсіндіру арқылы дамыту тұлғаның ұлттық дүниетанымын, ұлттық құндылықтарын қалыптастыруға ықпал етеді. Қазіргі білім берудің құзыреттілікті қалыптастыруға бағытталған мазмұнына сай тілдерді оқыту үдерісі білім алушының коммуникативтік, лингвистикалық, әлеуметтік –мәдени, прагматикалық құзырет түрлерін, сыни ойлау іскерлігін қалыптастыруды, сонымен қатар аксиологиялық құндылықтар жүйесін оқушының таным дүниесінің негізгі ұстанымдары ретінде бойына сіңіруді көздейді. Аталған мақсаттар ішінде дүниетаным құндылықтарын тілді оқыту барысында меңгерту мақсаты соңғы уақытта мемлекеттік деңгейде көтеріліп, бірнеше маңызды құжаттарда аталды. Өйткені әлемнің тілдік бейнесі объективті шындықтың тілдегі өзгермеген көшірмесі емес. Адам танымы сыртқы әлемді белгілі бір бағалауыштық өлшемдердің сүзгісінен өткізеді. Ол – құндылықтар жүйесі. Әлемді танудың, бағалаудың өлшемдері әр ұлттың мәдениетімен, тарихымен тығыз байланысты қалыптасады. Бағалаушы құндылықтар жүйесі немесе аксиологиялық құндылықтар жүйесі тілде сақталады және тіл арқылы беріледі. Сондықтан ұлттық дүниетаным мәдениетін қалыптастыруда аксиологиялық құндылықтар жүйесін оқыту мазмұнына енгізу қазіргі ғаламдану заманында өте маңызды және өзекті болып табылады. Аксиологиялық құндылықтар – адамға жақсы мен жаманды, керек пен керек еместі, маңызды және маңызды емес, жақын және алысты ажыратуға, бағалауға көмектесіп, әрекеттерін, қарым-қатынастарын реттеп отыратын білім қоры. Заманауи мәдениет-бұл адамның бірегей жан ретінде, тұлға ретінде, нәтижелі іс-әрекеттің бірден –бір қайнар көзі ретінде өзін-өзі бағалауына бағдар ланған мәдениет.Оның басты символы-ойды, сананың жанды күйін тудыруға қабілеттілігі. Ой ақылдың жанды күйі, айқындылығы және ойлау қуаты ретінде, білімге қарағанда бет-бейнесіз бола алмайды.Ол тұлғаның күш-қуат жұмсауын талап етеді.Ой-нақты бір адамның, ал білім-қоғамның игілігі саналады.
    Оқыту барысында оқытушы Табиғат-қоғам-адам жүйесінде дамуды сақтау қажет.Бұл үш элемент өзара қарым-қатынаста және олардың бір де біреуі бірінсіз-бірі өмір сүре алмайды.Сабақтың мақсаты «Адам-Қоғам-Табиғат» біртұтас жүйесімен келісілген болуы керек.Бұл ретте сабақтың  мақсаты мынадай үш сұраққа жауап беруі керек:
1.Осы мақсатқа жету білім алушыға не береді? 
2.Бұл қоғамға не береді? 
3.Бұл Жер Ғаламшарына не береді? Әрбір оқу тапсырмасы мақсаттың әлеуметтік астарын көрсетуіне ұмтылуы керек.
            Жаңа қоғамда оқытушының бет-бейнесі қандай болуы керек? Оқытушының негізгі үш тұғыры бар: тіл, діл және дін. Осы үшеуі арқылы имандылық заңдылықтары орындалады.Қазақстан мемлекетінің болашағы бақытты, тірегі берік болуы үшін ұстазға үлкен үмітпен қарайтын өсіп келе жатқан жас өркеннің дұрыс өсуіне мән беру керек.Нағыз ұстаз қай ғасырда да ұстаз болып қала бермек.Ұстазға қойылатын талап пен тілек қашан да ортақ.Ол-білімділік, имандылық, парасаттылық барлық ғылым атаулының алғашқы әліппесі өркениет ұстазының тәлім сабағында күн сайын үйретіліп, үлкен «білім мұхитына» айналып, даму арнасынан асып-төгіліп, рухы мықтыларды сүйсінтпей қоймайды.Біздің еліміз дарындарымен әлемге танылатын болса, соның үлкен бір өлшемін өркениеттің озық ойлы ұстазының педагогикалық шеберлігінің күшімен бағалаймыз.Ауызы дуалы шешен-билерден бастап, Абай сынды даналардың еңбектері арқылы қазақ тілінің қасиет, қадірін, байлығын, көркемдігі мен бейнелілігін жас ұрпаққа таныта отырып, ойға тапқыр, сөзге шешен, сөздік қоры мол, тіл байлығы шұрайлы, жетілген ұрпақ тәрбиелеу-менің бүгінгі ұстаздық ұстанымым. Менің оқушым ғасырлар мақсаты-саяси-экономикалық және рухани дағдарысты жеңіп шыға алатын, ізгіленген ХХІ ғасырды құрушы іскер, өмірге икемделген, жан-жақты жеке тұлға болып қалыптасуы керек.Сондықтан мен әр сабақ сайын әдебиеттің бала жанына жылу шашатын, адамгершілік пен өреліліктің нұрын құятын сөз өнері, рухани байлық екеніне көздерін жеткіземін.Осындай ойлылықты дәріптеп, ұлттық рухты бойына сіңірген ұрпақ тәрбиелеу мынау жаһандану дәуірінде оңай болмаса да, әр шәкірттің жүрек түкпіріндегі асыл сезімін, намыс отын оятып, жігерлендіре білу-менің мақсатым.

